[bookmark: _GoBack]Қишлоқ хўжалиги вазирлиги Ички аудит бошқармаси томонидан 2024 йилда амалга оширилган ишлар тўғрисида
МАЪЛУМОТ

Ўзбекистон Республикаси Ҳисоб палатаси, Бош прокуратура, Қишлоқ хўжалиги вазирлиги ҳамда Иқтисодиёт ва молия вазирлигининг 2024 йил 12 февралдаги “Қишлоқ хўжалиги вазирлиги тизимида бюджет тизими бюджетларининг маблағларини мақсадли ва самарали ишлатилиши устидан мониторинг ва назорат тизимини ўрнатиш тўғрисида” Қўшма қарори ҳамда бу билан “Йўл харитаси” тасдиқланган.
Бунда, дастлаб соҳада бюджет интизомини таъминлаш мақсадида вазирлик ички аудит хизмати такомиллаштирилиб, 5 штат бирлигидан иборат Ички аудит бўлими негизида 11 штат бирлигида Ички аудит бошқармаси ташкил этилиб, ички аудит миллий малака сертификатига эга ходимлар билан тўлдирилди.
Ушбу бошқармада Масофавий аудитни амалга ошириш ва хавф-хатарларни баҳолаш бўлими ҳамда Бюджет қонунчилигига риоя этилиши устидан назоратни амалга ошириш бўлими ташкил қилинган.
Ҳисоб палатаси, Бош прокуратура, Коррупцияга қарши курашиш агентлиги, Иқтисодиёт ва молия вазирлиги масъул ходимлари, Европа иттифоқи “ASK Faсility” лойиҳаси халқаро экспертлар иштирокида бухгалтерия, молиялаштириш ва режалаштириш, ички аудит ҳамда комплаенс назорати ходимларига 2024 йилда бюджетдан соҳага ажратилаётган маблағлар мақсадли ва самарали сарфланиши юзасидан ўқув амалий семинари ташкил этилди.
Шу каби, тизим ташкилотлардаги мавжуд ички аудит хизматларининг фаолияти юзасидан ўқув-семинар йиғилишлари ташкил этиб келинмоқда.
Бундан ташқари, Ички аудит бошқармаси ходимлари тизимли равишда тасдиқланган графикка мувофиқ Иқтисодиёт ва молия вазирлиги ҳузуридаги Молия органлари ҳамда бюджет ташкилотларининг молия-ҳисоб бўлинмалари ходимларини тайёрлаш ва қайта тайёрлаш ўқув марказида малака ошириши таъминланмоқда.
Вазирликда молиявий рискларни таҳлил қилиш имконини берадиган “Ситуацион марказ” ташкил этилди ҳамда Ҳисоб палатасининг “Масофавий аудит” ахборот тизимига интеграция қилинди.
Шунингдек, хизматда фойдаланиш учун “E-ijara”, “Geoaxborot”, “Agrosubsidiya”, “Agroplatforma” “CropAgro” ва “My.vetgov.uz” АТда молиявий таҳлиллар ўтказиш имкониятлари яратилди.
Соҳага 2024 йилда ажратилган бюджет ва бюджетдан ташқари маблағларнинг мақсадли ва самарали сарфланиши юзасидан дастлаб тизим ташкилотларнинг харажатлар сметаси тасдиқланишидан олдин ўрганилиши таъминланди, бунинг натижасида 58,7 млрд сўм маблағлар ҳамда 57 та штатлар мақбуллаштирилиб, 17,5 млрд сўми зарур йўналишларга йўналтирилди.
Ички аудит бошқармасининг 2024 йилда ички аудит тадбирларини ўтказиш йиллик режаси тизим ташкилотларининг молиявий хавф-хатарлари асосида ишлаб чиқилди.
Бундан ташқари режадан ташқари ўрганишлар ташкил этишда ахборот технологияларни кенг қўллаган ҳолда дастлаб объект юзасидан масофавий (камерал) аудит ташкил этиш механизми жорий этилди.
Ўтган 2024 йил давомида 44 та объектда режали ва режадан ташқари ички аудит тадбирлари ўтказилиб, унда олди олинган ортиқча режалаштиришлар, ортиқча тўловлар, камомад ва бошқа хато-камчиликлар аниқланди.
Хусусан, иш ҳақи ва унга тенглаштирилган тўловлар ортиқча тўланиши (ўзлаштириш), қонунчиликка номувофиқ тарзда харидларни ўтказилиши, мавжуд қарздорликлар ундирилмаслиги, тушумларни нотўғри тақсимланиши, қурилишларда қўшиб ёзиш, самарасиз харажатлар, камомадлар ҳамда бошқа шу каби хато ва камчиликлар аниқланган.
Бундан ташқари, давлат бюджети ҳисобидан 466 та талабгорларга ажратилган 145 млрд сўмлик субсидиялар мақсадлилиги ўрганилганда, 105 тасида мақсадсиз фойдаланиш ҳолатлари аниқланган.
Режали ва режадан ташқари ички аудит тадбирлари натижаларидан келиб чиқиб, объектларга тегишлилигича кўрсатма хатлари юборилди ҳамда чора-тадбир режалари ишлаб чиқилиб, ижроси назоратга олинди.
Шунингдек, 2024 йилда хато ва камчиликка йўл қўйган 9 нафар ходим билан меҳнат шартномаси бекор қилинган, 33 нафарига “хайфсан” интизомий жазоси қўлланилган.
Хорижий тажрибаларни жорий этиш мақсадида Европа иттифоқи “ASK Faсility” лойиҳаси халқаро экспертлар билан Ички аудит бошқармаси ҳамкорлигида самарадорлик аудитлари ўтказиб келинмоқда.
Ўтказилган ички аудит тадбирлари натижаларидан келиб чиқиб, тўпланган ҳужжатларга ҳуқуқий баҳо берилиши учун прокуратура органларига тақдим этилган.
Юқоридагилардан ташқари, 2024 йилдаги мақсадли индикаторлар ижроси ҳар чорак якуни билан ҳамда йил якуни билан баҳоланиб, ахбороти тегишли ташкилотларга тақдим этилиши таъминланди.
